ՀԱՄԱՁԱՅՆԱԳԻՐ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՂԱԶԱԽՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ 
ԿՐԹՈՒԹՅԱՆ  ԵՎ ԳԻՏՈՒԹՅԱՆ ԲՆԱԳԱՎԱՌՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ 
                 Հայաստանի Հանրապետության Կառավարությունը և Ղազախստանի Հանրապետության Կառավարությունը (այսուհետ՝ «Կողմեր»),

հիմնվելով երկու երկրների ժողովուրդների միջև բարեկամության պատմական արմատներին,

գիտակցելով իրավահավասար համագործակցության մեջ փոխադարձ հետաքրքրվածությունը,

նպատակ ունենալով աջակցել կրթության և գիտության բնագավառում փոխշահավետ համագործակցության զարգացմանը,

ընդունելով իրենց փոխհարաբերություններում և հանրակրթական քաղաքականությունում համամարդկային արժեքների գերակայությունը, 

դիտարկելով կրթության և գիտության բնագավառը, որպես միասնական համակարգ, որը նպաստում է երկու երկրների քաղաքացիների լիարժեք զարգացմանը՝ անկախ էթնիկ պատկանելությունից, քաղաքական և կրոնական հայացքներից և համոզմունքներից, 

հետագա գիտական, կազմակերպչական-մեթոդական և տեղեկատվական համագործակցության պատրաստակամություն հայտնելով,

համաձայնեցին ներքոհիշյալի մասին.

Հոդված 1
Միջազգային իրավունքի նորմերին  և պետություններից յուրաքանչյուրում գործող օրենսդրության համաձայն՝ Կողմերը  սատարելու են և զարգացնելու են Կողմերի պետությունների համապատասխան կազմակերպությունների և հաստատությունների միջև կրթության և գիտության բնագավառում իրավահավասարության և փոխադարձ հարգանքի սկզբունքների վրա հիմնված համագործակցությունը:

Հոդված 2

Կողմերը կենտրոնացնելու են իրենց ջանքերը համագործակցության հետևյալ ուղղությունների վրա.

· Կրթության ոլորտի (ներառյալ բարձրագույն կրթությունը) պլանավորման և կառավարման ուղղություններով փորձի փոխանակում:

· Մասնագետների պատրաստում՝ ուսանողների, ասպիրանտների, փորձնակների համարժեք փոխանակման միջոցով ըստ այն մասնագիտությունների, որոնք գերակա են կողմերից յուրաքանչյուրի համար:

· Գիտամանկավարժական կադրերի պատրաստում և մասնագիտական որակի բարձրացում

· Հումանիտար, բնական, տեխնիկական և մանկավարժական գիտությունների ոլորտում փոխադարձ հետաքրքրություն ներկայացնող համատեղ գիտական հետազոտությունների իրականացում 

Հոդված 3

Կողմերը փոխադարձ հիմունքներով կազմակերպելու են օտարերկրյա դիվանագիտական հաստատությունների աշխատակիցների ընտանիքների անդամների (ամուսին, կին, երեխաներ) անվճար ուսումնառումը պետական կրթական հաստատություններում հավատագրման ժամանակահատվածի ընթացքում: Սեփական կացության ծախսերը հոգում են սույն դրույթից օգտվող անձինք:

Հոդված 4

Կողմերը փոխադարձ հիմունքներով հատկացնում են 4 (2-ը` մագիստրոսական, 2-ը՝ ասպիրանտական և/կամ դոկտորական) կրթաթոշակ Հայաստանի Հանրապետության և Ղազախստանի Հանրապետության քաղաքացիների, ինչպես նաև հայկական ծագում ունեցող Ղազախստանի Հանրապետության քաղաքացիների և ղազախական ծագում ունեցող Հայաստանի Հանրապետության քաղաքացիների՝ Հայաստանի Հանրապետության կրթության և գիտության նախարարության և Ղազախստանի Հանրապետության կրթության և գիտության նախարարության ենթակայության տակ գտնվող բարձրագույն ուսումնական հաստատություններում:

Կրթաթոշակների անհրաժեշտ քանակին և մասնագիտություններին առնչվող առաջարկությունները Կողմերը միմյանց ներկայացնում են դիվանագիտական ուղիներով:

Հոդված 5

Ուղարկող Կողմը մինչև ապրիլի 1-ը ընդունող Կողմին է ներկայացնում.

· «մագիստրոս» որակավորման կրթական ծրագրերով ուսումնառության կազմակերպման համար կրթաթոշակների անհրաժեշտ քանակին առնչվող առաջարկությունները՝ նշելով մասնագիտությունները

· ասպիրանտուրայում և/կամ դոկտորանտուրայում ուսումնառության կազմակերպման համար կրթաթոշակների անհրաժեշտ քանակին առնչվող առաջարկությունները և ուսումնառության թեկնածուների ապագա գիտական հետազոտության ռեֆերատները

Ընդունող Կողմը ուղարկող Կողմին է ներկայացնում վերջինիս կողմից արված առաջարկությունների բավարարման հնարավորության մասին տեղեկություններ հետևյալ ժամկետներում.

· մինչև  մայիսի 1-ը՝ «մագիստրոս» որակավորման կրթական ծրագրերով ուսումնառության կրթաթոշակների վերաբերյալ 

· մինչև  հունիսի 1-ը՝ ասպիրանտուրայում և/կամ դոկտորանտուրայում ուսումնառության կրթաթոշակների վերաբերյալ 

Ընդունող Կողմը ապահովում է կրթաթոշակառուների անվճար ուսուցումը, ամենամսյա կրթաթոշակը և բնակությունն ուսանողական հանրակացարանում՝ տվյալ Կողմի պետությունում գործող օրենսդրության համաձայն: 

Հոդված 6

Կողմերը Հայաստանի Հանրապետության և Ղազախստանի Հանրապետության քաղաքացիներին երկու երկրների բարձրագույն ուսումնական հաստատություններում վճարովի հիմունքներով կրթություն ստանալու հնարավորություն են տրամադրում:
Հոդված 7

Կողմերը ձգտելու են ընդլայնել գիտամանկավարժական աշխատակիցների համատեղ մասնակցությունը կրթության բնագավառի միջազգային ծրագրերին և նախագծերին՝ հումանիտար գիտությունների, ինչպես նաև երկու երկրների պատմությանը և մշակույթին նվիրված սեմինարներին, կոնֆերանսներին, դասախոսություններին և այլ միջոցառումներին: 

Հոդված 8

Կողմերը նպաստելու են և աջակցելու են հանրակրթական ուսումնական հաստատությունների, նախնական /արհեստագործական/ և միջին մասնագիտական կրթական հաստատությունների միջև համագործակցության զարգացմանն ու ամրապնդմանը հետևյալ ուղղություններով.

· մանկավարժական գործունեության ոլորտում փորձի փոխանակում

· ուսումնական ձեռնարկների և ծրագրերի, ուսումնական գործընթացի թվայնացման ծրագրերի մշակման ոլորտում փորձի փոխանակում

· Գիտական տեղեկատվության փոխանակում

· հատուկ կրթական ծրագրերի մշակում
· սպորտային պատվիրակությունների և գեղարվեստական ինքնագործունեության կոլեկտիվների փոխանակում

· ստեղծագործական մրցույթների և առարկայական օլիմպիադաների անցկացման ոլորտում համագործակցության ընդլայնում

· ընդհանուր հետաքրքրություն ներկայացնող համատեղ գիտահետազոտական աշխատանքների իրականացում:

Սույն հոդվածների շրջանակներում փոխանակումը իրականացվելու է պայմանագրային հիմունքներով, իսկ  դրա ծավալները սահմանվելու են համագործակցող հաստատությունների ղեկավարների կողմից:

Հոդված 9

Կողմերը նպաստելու են երկու երկրների բարձրագույն կրթական հաստատությունների միջև անմիջական համագործակցության կայացմանն ու զարգացմանը, ինչպես նաև փոխադարձ հետաքրքրություններից ելնելով կարող են կնքել համագործակցության հատուկ համաձայնագրեր` սույն համաձայնագրի դրույթների համաձայն, որոնք կձևակերպվեն առանձին արձանագրություններով  և կհանդիսանան  սույն Համաձայնագրի անբաժանելի մասը: 

                                                     Հոդված 10
 Սույն Համաձայնագրի դրույթների մեկնաբանման և կիրառման հետ կապված  վեճերը Կողմերի միջև լուծվում են խորհրդատվությունների և բանակցությունների միջոցով:
Հոդված 11
Կողմերի փոխադարձ համաձայնությամբ  սույն համաձայնագրում կարող են կատարվել փոփոխություններ և լրացումներ, որոնք սույն համաձայնագրի անբաժանելի մասն են հանդիսանում և ամրագրվում են առանձին արձանագրություններով, որոնք ուժի մեջ կմտնեն սույն Համաձայնագրի 12-րդ հոդվածով սահմանված կարգով:
Հոդված 12
       Սույն համաձայնագիրն ուժի մեջ է մտնում Համաձայնագիրն ուժի մեջ մտնելու համար Կողմերի անհրաժեշտ ներպետական ընթացակարգերն ավարտելու մասին վերջին գրավոր ծանուցումը ստանալու օրվանից:

 Սույն Համաձայնագրի գործում է հինգ տարի ժամկետով և ինքնաբերաբար երկարաձգվում է հետագա հնգամյա ժամկետներով, եթե Կողմերից որևէ մեկը Համաձայնագրի գործողության հերթական հնգամյա ժամկետի ավարտից ոչ ուշ, քան վեց ամիս առաջ դիվանագիտական ուղիներով մյուս Կողմին չի տեղեկացնում Համաձայնագրի գործողությունը դադարեցնելու իր մտադրության մասին: 

Կատարված է______________քաղաքում_______________201__  թվականին, երկու բնօրինակով, յուրաքանչյուրը` հայերեն, ղազախերեն, ռուսերեն լեզուներով, ընդ որում բոլոր տեքստերն էլ  հավասարազոր են:

Սույն Համաձայնագրի մեկնաբանման շուրջ տարաձայնությունների առաջացման դեպքում նախապատվությունը տրվում է ռուսերեն լեզվով տեքստին:
	Հայաստանի Հանրապետության Կառավարության կողմից
	Ղազախստանի Հանրապետության Կառավարության կողմից



	
	


